
E in sce questo uña cupola elegante

Da forma de calotte clericali,

Ch’a finiva ne-ô mezo culminante

In un gruppo de quattro colossali

Magnifiche figûe rappresentanti

I primmi quattro venti cardinali,

Che in poxitûe diverse ëan accucciæ

In sc' iun sêuccao rotondo e incadenæ.

Vortâ lô aveivan un a l’atro a scheña,

E a cea vortâ verso a region nativa:

Paivan fremme impazienti, e malapeña

Che no sgûassan per l'aia l'impediva

L’inerzia da materia e a so cadeña:

In atto de sciûsciâ ciascun tegniva

E masche insce e arriondie comme un figgiêu

Ch’o s impe a bocca d’ægua ciù ch’ô pêu.

In mezo a-i quattro venti zù accucciæ

Gh'ea a Fama in pê co-a tromba da uña man,

Da l’atra a bandea gianca, sorve a quae

Gh’ea in liste rosse ô segno do crestian:

Ne-a lista verticale gh’ean segnae

Queste parole in öu genio italian:

Ne-a lista orizzontale poi desteise

Gh’ean quest’atre in argento ardî zeneise.



54

A-ô margine da cupola basæ

Sorve a cornixe gh’ëa di pedestalli

Con belle statue in marmo, e collocæ

Tutt’intorno da mæxima a intervalli

Egualmente distanti, e tutti ornæ

D’uovoli, de listelli e d’astragalli;

E ghe n’ea pù pe zunta e pe ornamento

Ne-i intercolunnii sorve ô pavimento.

